
BO‘LAJAK LOGOPEDLAR 
RINOLALIYANI OG‘IR 
NUTQ NUQSONI 
SIFATIDA O‘RGANISHDA 
QO‘LLANILADIGAN 
TOPSHIRIQLARNING 
AHAMIYATI
Achilova Sevara Djasirkulovna
“Maxsus pedagogika” kafedra p.f.f.d (PhD), dotsent
Chirchiq davlat pedagogika universiteti

Annotatsiya: Bo‘lajak logopedlar tomonidan rinolaliyani og‘ir nutq nuqsoni sifatida o‘rganishda qo‘llaniladigan top-
shiriqlarning ahamiyati yoritilgan. Rinolaliya bilan bog‘liq ilmiy tadqiqotlar tahlil qilinib, topshiriqlarni bajarish jarayonida 
olib boriladigan metodik ishlar bayon etilgan.

Kalit so‘zlar: rinolaliya, nutq nuqsoni, logopediya, logoterapiya, artikulyatsion mashqlar, nutqning fonetik yo‘nalishi.
Abstract: The importance of tasks used by future speech therapists in studying rhinolalia as a severe speech disorder is 
examined. Scientific research on rhinolalia is analyzed, and methodological aspects of task implementation are described.

Key words: rhinolalia, speech disorder, speech therapy, logotherapy, articulation exercises, phonetic orientation of 
speech.
Аннотация: Раскрывается значимость заданий, применяемых будущими логопедами при изучении ринолалии 
как тяжелого нарушения речи. Проанализированы научные исследования, посвященные данной проблеме, а 
также освещены методические аспекты выполнения заданий.

Ключевые слова: ринолалия, дефект речи, логопедия, логотерапия, артикуляционные упражнения, фонетиче-
ская направленность речи.

KIRISH
Ta’limning rivojlanish bosqichlari doirasida o‘sib kelayotgan yoshlarni har tomonlama qo‘llab-quvvatlash 

maqsadida davlatimiz tomonidan katta islohotlar olib borilmoqda. Oliy ta’limda yoshlarning o‘z kasbi va qiziqish-
lari bo‘yicha ma’lumotlarni o‘zlashtirishi, o‘quv jarayonida va amaliy mashg‘ulotlarda yangi mavzuning chuqur 
o‘zlashtirilishida o‘qituvchi tomonidan berilgan topshiriqlar ham katta rol o‘ynaydi.

Pedagogikadan ma’lumki, nazariy egallangan bilimlar amaliyot bilan mustahkamlanadi, shuningdek, 
berilgan topshiriqlarning to‘g‘ri bajarilishi va ularning talaba tomonidan taqdim etilishi bu bilimlarning qay dara-
jada egallanganligidan dalolat beradi.

Bugungi kunda bo‘lajak logopedlar og‘ir nutq nuqsonlarini dars jarayonida o‘rganishda, berilgan topshiriqlar 
yordamida ma’lumotlarni chuqur tahlil qilishga erishadilar. Ma’lumki, og‘ir nutq nuqsonlari qatoriga rinolaliya 
nutq nuqsoni ham kiradi. Ushbu rinolaliya nutq nuqsoni maxsus pedagoglar tomonidan o‘rganilgan bo‘lib, 
bugungi kunda logoped va shifokorlar bilan hamkorlikda bartaraf etish usullari ishlab chiqilmoqda.

Rinolaliya og‘ir nutq nuqsoni kelib chiqishiga ko‘ra ochiq rinolaliya turi, yopiq rinolaliya turi va aralash rino-
laliya turlariga ajratiladi.

Og‘ir nutq nuqsonlari qatoriga kiruvchi rinolaliya nutq nuqsoni Yevropa mamlakatlarida, MDH mamlakat-
larida va respublikamizda ham chuqur o‘rganilgan. Bo‘lajak logopedlar rinolaliya nutq nuqsoni bo‘yicha nazariy 
bilimlarni egallashda, topshiriqlarni bajarishda olimlar tomonidan olib borilgan ilmiy-tadqiqot ishlari bilan tanishib 
chiqadilar.

MAVZUGA OID ADABIYOTLAR SHARHI
N.I. Pirogov, N.V. Voronsovskiy, P. Subbotin, M.I. Paykin o‘zlarining ilmiy ishlarida operativ tadbirlar ta’sirida 

tanglayning qay darajada o‘zgarishi, tanglay hajmining qaysi ko‘rsatkichlari manqalanishdagi logoterapiyaga 
yaxshi ta’sir ko‘rsatishi kabi masalalarni muhokama qilganlar.

N.I. Pirogovning shogirdi N.I. Voronsovskiy 1870-yilda normal nutqni tiklash yo‘lida uranoplastika qilish 
orqali oldinga bir qadam qo‘yildi, deb ta’kidlagan. Ularning fikricha, uranoplastikadan keyin ham manqalanish-
ning saqlanib qolishining sababi yumshoq tanglayning ikkilamchi qisqarishi, harakatchanligining yetishmovchi
ligidir. Lekin, uning fikricha, talaffuzdagi nuqsonlarni har kuni artikulyatsion mashqlar bajarish orqali bartaraf 
etishda nutq sekin-asta tushunarli bo‘la boshlaydi.

Jarrohlar tomonidan og‘iz bo‘shlig‘idagi anatomik nuqsonlarni bartaraf qilish bo‘yicha sezilarli ijobiy ishlar 
qilinganligiga qaramay, ulardan hech biri jarrohlik muolajasi yordamida nutqni fonetik yo‘nalishda shakllantirish 
bo‘yicha ijobiy natijalarga erisha olmadi. Uranoplastika rinolaliya nutqidagi nazal talaffuzni o‘z-o‘zidan bartaraf 
qilmaydi, deb e’tirof etiladi. A.A. Limbergning ma’lumot berishicha, jarroh mavjud yoriqlik deformatsiyasini davo-
lash va bartaraf etishdagi ishda o‘z zimmasiga tushadigan vazifani aniq tasavvur qilishi kerak bo‘ladi. Jarrohlik 
yo‘li bilan davolashning vazifasi – mumkin qadar zararlangan organlarni, ularning faoliyatini buzmasdan, shakli 
va kattaligini to‘liq qayta tiklashdir.

Chet el mutaxassislari rinolaliya nutq nuqsonini o‘rganish va logoterapiyaning rivojlanishiga katta hissa 
qo‘shdilar. XX asr boshida Lemone, Makuen, Kez va boshqalar tanglay yoriqliklarini jarrohlik yo‘li bilan davo-
lashni takomillashtirdilar va har doim jarrohlik aralashuviga qo‘ra ta’lim jarayoni o‘smir va katta yoshdagi 
kishilarda nutqdagi manqalanishni bartaraf etishda katta imkon yaratadi, deb ta’kidlaganlar.

TADQIQOT METODOLOGIYASI
Mazkur yo‘nalishda ilmiy manbalarni tahlil qilish, taqqoslash va umumlashtirish metodlaridan foydala-

nildi. Rinolaliya nutq nuqsonini o‘rganishga oid ilmiy adabiyotlar, xorijiy va mahalliy olimlarning tadqiqot ishlari 
o‘rganilib, ularning natijalari qiyosiy tahlil qilindi. Shuningdek, logopedik amaliyotda qo‘llaniladigan artikulyat-
sion mashqlar va topshiriqlarni bajarish jarayoni kuzatildi hamda ularning samaradorligi tahlil etildi. Olingan 
ma’lumotlar asosida rinolaliya nutq nuqsonini bartaraf etishda topshiriqlarning ahamiyati ilmiy jihatdan asoslab 
berildi.

TAHLIL VA NATIJALAR
Nuqson mohiyatini va uni bartaraf etish imkoniyatlarini tibbiy va pedagogik tomondan o‘rganish ochiq 

manqalanishda nutq buzilishlarini bartaraf etuvchi pedagogik metodlarda ikki yo‘nalish vujudga keldi.
M.Ye. Xvatsev nemis maktabi tamoyillarini shaxsiy tajribaga asoslangan holda rivojlantirdi. Juda ko‘p chet 

el mutaxassislarining amaliyotini o‘zlashtirib, M.Ye. Xvatsev tomonidan bayon etilgan metodika qiyin hollarda 
ham ijobiy natijalarni berdi. Lekin yuqori natijalarga erishmoq uchun logopedning yuqori darajadagi mohirligi va 
nutq apparatining anatomiyasi va fiziologiyasini chuqur bilishi talab qilinadi, bemorlardan esa diqqatni kuchay-
tirish va tirishqoqlik talab etiladi. Metodikada bemorning nutq apparatini rivojlantirish uchun mashqlarning 
murakkab kompleksi va katta miqdordagi mexanik usullar taklif qilinadi.

Metodikaning qiyinligi va yetarli darajada samarador bo‘lmaganligi muallif tomonidan ta’kidlanadi. “Juda 
jiddiy” hollarda 3–4-oy davomida bosib o‘tilgan muolaja kursi nutqni hali to‘liq va tushunarli qila olmaydi; dast-
labki davrlarda birikmali tovushlarga qaramay, tovushlar talaffuzida chalkashtirish, bir-birining o‘rnini almashtirib 
talaffuz qilish hollari uchrab turadi.

Fransuz yo‘nalishi ayrim metodistlar bilan birga rus olimlari (F.A. Rau, Ye.F. Rau, Z.G. Nelyubova, 
T.N. Voronsova, A.G. Ippalitova va boshqalar) tomonidan rivojlantirildi. Bu ishlarda rinolaliya nutq nuqsonida 
logopedik yordamni operatsiyagacha va operatsiyadan keyin o‘tkazish zarurligi ta’kidlangan. Lekin ko‘p hollarda 
operatsiyadan keyingi ishga juda katta e’tibor berilib, ehtiyotkorlik bilan operatsiyagacha bo‘lgan davrda 
mashg‘ulotlarni o‘tkazish kerakligi ham qayd etiladi.

Nuqsonni bartaraf etishning samarali yo‘llarini qidirib, mutaxassis logopedlar shifokorlar bilan yaqin hamkor-
likda nuqsonni tahlil qilishning yangi usullariga murojaat qildilar. Logoped N.I. Serebrova shifokor L.V. Dmitreva 
(1968-yil) bilan hamkorlikda rentgenografiya metodini qo‘llab, uning yordamida rinolaliya nutq nuqsoniga ega 
bo‘lgan bolalar bilan o‘tkaziladigan logopedik korreksion ish dinamikasini kuzatish va faqat logopedik usullar 
bilangina nutq faoliyatini to‘liq tiklash imkoniyatini taxmin qila bildilar. Ushbu usuldan foydalanish shuni ko‘rsa-
tadiki, logopedik ishning samaradorligi qator faktorlarga bog‘liq. Ular quyidagilar:

•	 yumshoq tanglay va halqumning orqa devorining harakatchanligi;

•	 halqumning orqa devori va yumshoq tanglay orasidagi masofa;

•	 halqumning o‘rta qismining kengligi.

Nutqning ushbu buzilishida bajariladigan logopedik ishlardan biri tavsiya qilindi, ya’ni logopedik mashg‘ulot-
larda bemorlar nutq jarayonida nafas olish qoidalarini o‘rganadilar. Mashg‘ulot vaqtida tanglay pardasi tarangla-
shadi, shuningdek, pastki jag‘ ham bir muncha pastga tushirilgan bo‘lishi lozim. Ushbu metodika to‘g‘ri nafas 
olish va chiqarish ko‘nikmalarini o‘zlashtirish bilan bir vaqtda ovoz korreksiyasini va tovushlar artikulyatsiyasini 
ham nazarda tutadi.

N.I. Serebrovaning kuzatishlari ovozning normal jaranglashi uchun yumshoq tanglayning halqumning orqa 
devori bilan to‘liq birikishi zarur emasligi haqidagi taxminni isbotladi. Agar yumshoq tanglay bilan halqumning 
orqa devori o‘rtasidagi masofa yumshoq tanglay bilan tilning orqa qismi o‘rtasidagi masofadan kam bo‘lsa, 
ushbu mashg‘ulotlar davomida burun ottenkasi bo‘lmagan nutqqa erishish mumkin. Shunday qilib, rino-
laliya nutq nuqsonida talaffuzdagi kamchiliklarni korreksiya qilish amaliyotida rentgenografiya usulini qo‘llash 
mashg‘ulotlar boshlanguncha amalga oshiriladigan korreksion muolajalar natijasini oldindan ko‘rishga va ishni 
shu asosda rejalashtirishga imkoniyat yaratadi.

Rinolaliya nutq nuqsoni haqidagi ta’limotning rivojlanish tarixi shuni ko‘rsatadiki, mutaxassis logopedlar 
va shifokorlar ochiq rinolaliya nutq nuqsonida nuqsonni bartaraf etishning ma’lum metodikalarini taklif qilib, 
halqum–tanglay halqasini hosil qilish va mustahkamlashga intilganlar.

Rinolaliya nutq nuqsoni hosil bo‘lishiga ko‘ra dislaliyadan farq qiladi, ya’ni rinolaliya nutq nuqsonida 
tovushlarni burun-dimog‘ orqali talaffuz qilish hollari kuzatiladi. Rinolaliya nutq nuqsonida tovushlar artikulyat
siyasi, fonatsiya, tovush hosil bo‘lish mexanizmlari jiddiy ravishda normadan chetga chiqadi.

Normal fonatsiya bo‘lganda kishida burun tovushlaridan tashqari nutqdagi barcha tovushlarni talaffuz qilish 
vaqtida burun-xalqum va burun bo‘shlig‘ining bo‘g‘iz va og‘iz bo‘shlig‘idan ajralishi ro‘y beradi. Nutq jarayo
nida yumshoq tanglay uzluksiz ravishda turli balandlikka ko‘tariladi va tushadi, bu holat tovushlar talaffuziga 
bog‘liqdir. Unli tovushlar talaffuzida tanglay–xalqum undosh tovushlar talaffuziga nisbatan kamroq birlashadi. 
Tanglay–xalqumning eng kuchsiz birlashishi “v” undosh tovushi talaffuzida, eng kuchli birlashishi esa “s” undosh 
tovushi talaffuzida kuzatiladi.

Yuqorida keltirilgan olimlarning ishlariga nazar soladigan bo‘lsak, deyarli barcha mualliflar rinolaliya nutq 
nuqsonini o‘rganishda tibbiyot aralashuvi orqali yaxshi natijalarga erishganlar. Bo‘lajak logopedlar rinolaliya 
nutq nuqsonini o‘rganishda “Logopediya” fani, “Logopedik texnologiya” fani, “Logopedik massaj” fani, “Logo-
pedik ritmika” kabi fanlar yordamida og‘ir nutq nuqsonlarini chuqur o‘zlashtirishga erishadilar. Barcha fanlardan 
keltirilgan ma’lumotlar bir-biri bilan bog‘liq holda o‘rgatiladi va 2-kursdan boshlab bo‘lajak logopedlar “Logo-
pediya” fanidan nazariy bilimlarni o‘rgana boshlaydilar. Nazariy va amaliy bilimlarda beriladigan mustaqil 
topshiriqlarning ahamiyati shundan iboratki, talaba mustaqil ma’lumot izlaydi, ilmiy-nazariy ma’lumotlarni tahlil 
etgan holda izlanadi. Savollar paydo bo‘lsa, so‘raydi hamda tushunmagan ma’lumotlarni aniqlashtirib, tahlil 
qiladi.

XULOSA VA TAKLIFLAR
Bo‘lajak logopedlar rinolaliyani og‘ir nutq nuqsoni sifatida o‘rganishda qo‘llaniladigan topshiriqlarning aha

miyati shundan iboratki, hozirgi kunda texnika asri bo‘lganligi sababli boshqa mamlakatlarda olib borilayotgan 
tadqiqot ishlarini topib, ular haqida ma’lumot olish mumkin. Bu esa talabaning mustaqil ravishda o‘z ustida 
ishlashiga ta’sir ko‘rsatadi. Topshiriqlar og‘zaki, ko‘rgazmali, amaliy va yozma holda taqdim etilishi mumkin. 
Eng muhimi, taqdim etilgan topshiriq berilgan mavzuni ko‘rsatib, uni to‘liq tushuntirib berishdan iborat.

